
Bismillahirrahmanirrahim. 

Assalamualaikum Warahmatullahi Wabarakatuh 

dan Salam Sejahtera. 

 

SALUTASI SEWAJARNYA… 

 

1. Alhamdulillah, setinggi-tinggi kesyukuran kita 

panjatkan ke hadrat Allah SWT kerana 

dengan limpah rahmat dan izin-Nya, kita 

dapat bersama-sama menghadiri Program 

Halal BizStart: Halal Bukan Pilihan Tetapi 

Keperluan pada hari ini. 

 

2. Terlebih dahulu saya merakamkan 

penghargaan kepada semua pihak yang telah 

bertungkus-lumus menjayakan program ini. 

Kehadiran para peserta membuktikan 

kesungguhan usahawan Bumiputera untuk 

terus meningkatkan keupayaan perniagaan 

dan memenuhi kehendak pasaran yang 

semakin kompetitif. 

 



Hadirin yang saya hormati, 

 
3. Apabila kita membicarakan soal halal, kita 

sebenarnya tidak sekadar berbicara tentang 

pematuhan syariah. Halal pada hari ini 

merupakan satu ekosistem ekonomi yang 

strategik, menjadi pemacu pertumbuhan 

ekonomi serta membuka ruang kepada daya 

saing di peringkat nasional dan 

antarabangsa. 

  

4. Malaysia terus diiktiraf sebagai antara 

peneraju industri halal dunia melalui 

Pensijilan Halal Malaysia yang dikeluarkan 

oleh Jabatan Kemajuan Islam Malaysia 

(JAKIM) yang diyakini kerana tadbir urusnya 

yang telus, komprehensif dan berintegriti. 

 

5. Industri halal kini melangkaui bukan sahaja 

sektor makanan dan minuman, tetapi 

merangkumi kosmetik, farmaseutikal, 

logistik, pelancongan mesra Muslim, 

penjagaan diri, kewangan Islam serta 



pelbagai sektor lain yang menawarkan 

peluang ekonomi bernilai tinggi kepada 

usahawan. 

 
6. Dalam masa yang sama, pengguna termasuk 

yang bukan Islam semakin menitikberatkan 

aspek keselamatan, kebersihan dan kualiti. 

Justeru, pensijilan halal bukan lagi satu nilai 

tambah, sebaliknya satu simbol keyakinan 

pengguna terhadap sesuatu produk dan 

perkhidmatan. 

 
7. Seiring dengan aspirasi Malaysia untuk terus 

menjadi hab halal global, MARA memainkan 

peranan penting dalam memperkukuh 

ekosistem usahawan Bumiputera melalui 

pembangunan kapasiti, latihan, bimbingan, 

pembiayaan serta penyediaan program 

pembangunan perniagaan yang memberi 

penekanan kepada pensijilan halal. Inisiatif 

ini bertujuan meningkatkan keupayaan 

usahawan memenuhi piawaian halal yang 



ditetapkan sekali gus membuka peluang 

pasaran yang lebih luas. 

 

 

Contoh:  

 

GIATMARA Kuala Lumpur 

 

Institusi Pendidikan MARA (IPMA) seperti 

GIATMARA Kuala Lumpur adalah institusi 

latihan kemahiran di bawah MARA 

berperanan melahirkan tenaga kerja mahir 

dan usahawan yang memahami keperluan 

industri makanan halal serta mengamalkan 

penyediaan makanan yang selamat, bersih 

dan berkualiti. 

 

GIATMARA Kuala Lumpur menawarkan 

latihan TVET termasuk kluster kulinari bagi 

melahirkan tenaga mahir dan usahawan 

dalam industri makanan. 

 

 



Kolej Profesional MARA (KPM) Bandar 

Penawar 

 

Begitu juga, Kolej Profesional MARA (KPM) 

Bandar Penawar merupakan salah sebuah 

kampus KPM yang menawarkan Diploma in 

Halal Industry (DHI). Program ini 

dibangunkan bagi melahirkan tenaga kerja 

profesional yang mempunyai pengetahuan 

menyeluruh mengenai pengurusan industri 

halal selaras dengan keperluan industri di 

Malaysia dan pasaran global.  

 

Program DHI ini memberi penekanan kepada 

gabungan pengetahuan Syariah, pengurusan 

perniagaan, teknologi, sistem kualiti dan 

amalan industri, sekali gus menyediakan 

graduan yang kompeten untuk memenuhi 

permintaan tenaga kerja dalam ekosistem 

halal yang semakin berkembang di Malaysia. 

 

 

 



8. Program Pembangunan Pegawai; Halal 

Executive (HE) dan Internal Halal 

Auditor (IHA) yang dibangunkan oleh 

MARA melalui inisiatif MyHALAL MARA 

merupakan inisiatif strategik untuk 

membangunkan pegawai dan usahawan 

Bumiputera yang kompeten dalam 

pengurusan halal. 

 

9. Bagi usahawan, pensijilan halal bukan lagi 

satu kelebihan tambahan atau value-added, 

sebaliknya telah menjadi satu keperluan 

strategik untuk memasuki pasar raya utama, 

membekalkan produk kepada agensi 

kerajaan dan syarikat korporat, serta 

menembusi pasaran eksport yang semakin 

kompetitif. 

 

 

 

 

 

 



Hadirin yang saya hormati sekalian, 

 

10. Menyedari potensi tersebut, MARA komited 

memastikan usahawan Bumiputera bukan 

sekadar menjadi pemerhati, malah muncul 

sebagai pemain utama industri halal. Atas 

dasar itu, MARA memperkenalkan Portal 

MYHalal MARA yang menyediakan 

pendekatan menyeluruh merangkumi 

pembangunan kapasiti usahawan, khidmat 

bimbingan, penambahbaikan premis dan 

operasi, kemudahan pembiayaan serta 

sokongan sehingga memperoleh Pensijilan 

Halal Malaysia. 

 

11. Istilah “Halal as a Marketing Tool” 

merujuk kepada penggunaan pensijilan halal 

sebagai satu strategi pemasaran yang 

mampu meningkatkan nilai produk, 

kepercayaan pengguna dan daya saing 

perniagaan. Pada masa kini, halal bukan lagi 

dilihat sebagai keperluan agama semata-

mata, tetapi telah menjadi simbol kualiti, 



kebersihan, keselamatan makanan, integriti 

dan pematuhan kepada piawaian 

antarabangsa. 

 

12. Melalui Program Pensijilan Usahawan 

(Business Enrichment, Standardization 

& Transformation - BEST) yang 

disediakan oleh MARA, usahawan turut 

dibimbing mendapatkan pensijilan seperti 

Halal, GMP, HACCP dan ISO, dan 

disokong oleh Skim Pembiayaan Pensijilan 

Perniagaan (CERT) iaitu kemudahan bagi 

memastikan pengubahsuaian premis ke arah 

pensijilan Halal. Pendekatan ini penting 

kerana pensijilan bukan sekadar memenuhi 

proses permohonan, tetapi memastikan 

keseluruhan operasi perniagaan mematuhi 

piawaian industri dan pihak berautoriti yang 

mengeluarkan pensijilan. 

 

 

 



13. MARA mempunyai tiga (3) institusi Penyedia 

Latihan Halal (PLH) yang diiktiraf oleh JAKIM 

iaitu TVETMARA Lenggong, Kolej MARA 

Bandar Melaka dan UniKL MICET, Melaka. 

Pusat-pusat ini menjadi platform latihan, 

konsultasi dan pembangunan kompetensi 

halal kepada usahawan. 

 

 

14. Pendekatan ini amat penting kerana cabaran 

mendapatkan pensijilan halal bukan sekadar 

mengisi borang permohonan, tetapi 

memastikan keseluruhan operasi perniagaan 

benar-benar memenuhi standard yang telah 

ditetapkan. 

 

15. Sebagai bukti, pada tahun 2026, MARA 

Negeri Sembilan telah memperuntukkan 

RM320,000.00 di bawah Geran 

Padanan Program Pensijilan 

Perniagaan Usahawan MARA. Ini 

merupakan satu pelaburan strategik bagi 

membantu lebih ramai usahawan 



meningkatkan tahap pematuhan perniagaan, 

memperoleh pensijilan yang diiktiraf serta 

memperkukuhkan daya saing produk dan 

perkhidmatan mereka. 

 

 

16. Di samping itu, kemudahan pembiayaan 

CERT disediakan bagi membantu usahawan 

menaik taraf premis dan peralatan agar 

memenuhi spesifikasi yang ditetapkan ke 

arah memperoleh Pensijilan Halal Malaysia. 

 

Hadirin yang dihormati, 

 

17. Hasrat MARA tidak berakhir apabila 

usahawan memperoleh sijil halal. Pensijilan 

halal ialah permulaan kepada pengembangan 

perniagaan. Justeru, MARA menyediakan 

program Gate to Global (GTG) bagi 

membantu usahawan meneroka pasaran 

antarabangsa melalui misi perdagangan, 

pameran dan jaringan strategik. 



Contoh: 

 

Usahawan di Negeri Sembilan; Biofitrah (M) 

Sdn. Bhd. merupakan contoh usahawan 

Bumiputera yang memanfaatkan ekosistem 

sokongan MARA dan pensijilan halal untuk 

memperkukuhkan daya saing serta 

mengembangkan perniagaan di pasaran 

tempatan dan ke pasaran antarabangsa 

melalui program Gate To Global (GTG). 

 

18. MARA juga menyediakan platform Business 

Matching yang menghubungkan usahawan 

dengan hypermarket, retail chain dan pemain 

industri supaya produk usahawan berpeluang 

menembusi rangkaian peruncitan moden. 

 

19. Segala usaha ini selaras dengan Pelan 

Strategik MARA 2026–2030 yang memberi 

penekanan kepada pembangunan usahawan 

Bumiputera yang berdaya tahan, berdaya 

saing dan mampan melalui peningkatan 



kompetensi, produktiviti, tadbir urus, akses 

pembiayaan, infrastruktur, bimbingan dan 

jaringan pasaran.  

 

20. Pensijilan halal menjadi antara pemangkin 

penting dalam meningkatkan nilai produk, 

membina kepercayaan pengguna serta 

membuka akses kepada pasaran yang lebih 

luas. 

 

Hadirin sekalian, 

 

21. Persaingan perniagaan hari ini tidak lagi 

bergantung kepada harga semata-mata. 

Pengguna memilih produk yang berkualiti, 

selamat dan diyakini dan mempunyai 

pensijilan yang diiktiraf. Usahawan yang 

mengambil langkah awal mendapatkan 

pensijilan halal sebenarnya sedang membina 

masa depan perniagaan mereka. 

 

 



22. Di samping itu, usahawan juga perlu 

memberi perhatian kepada Pembungkusan 

Produk. Pembungkusan produk bukan 

sekadar berfungsi sebagai pelindung produk, 

malah merupakan elemen penting dalam 

memastikan pematuhan halal, meningkatkan 

keyakinan pengguna dan memperkukuhkan 

daya saing di pasaran tempatan serta 

antarabangsa. 

 

23. Hasrat MARA amat jelas. Kita tidak mahu 

usahawan Bumiputera hanya menghasilkan 

produk yang baik, tetapi berjaya melahirkan 

produk yang diyakini, diiktiraf serta mampu 

bersaing di pasaran global.  

 

24. MARA mahu melihat lebih ramai usahawan 

Negeri Sembilan berjaya memperoleh 

Pensijilan Halal Malaysia, seterusnya 

memasuki rangkaian pasar raya utama, 

menjadi pembekal kepada syarikat besar dan 

akhirnya menembusi pasaran eksport. 

 



25. Dalam konteks pembangunan usahawan, 

MARA mengambil pendekatan “Outcome of 

the outcome” yang merujuk kepada impak 

jangka panjang yang berlaku hasil daripada 

pencapaian outcome program. Seiring 

pembangunan usahawan dengan pensijilan 

halal ini, MARA akan terus menyantuni 

usahawan-usahawan sehingga usahawan 

mampu mengurus perniagaan/syarikat 

secara mampan dan berdaya saing di 

peringkat nasional dan global serta 

menyumbang kepada pertumbuhan ekonomi 

negara. 

 

26. Saya berharap para peserta memanfaatkan 

sepenuhnya program ini sebagai titik 

permulaan kepada transformasi perniagaan 

masing-masing. Saya percaya, dengan 

kesungguhan usahawan dan sokongan 

berterusan daripada MARA, lebih ramai 

usahawan Bumiputera akan muncul sebagai 

penyumbang signifikan kepada 

pembangunan ekonomi negara. 



27. Akhir kata, saya mengucapkan tahniah 

kepada jawatankuasa penganjur dan semua 

pihak yang menjayakan program ini.  

 

Dengan lafaz Bismillahirrahmanirrahim, saya 

dengan sukacitanya merasmikan PROGRAM 

HALAL BIZSTART: HALAL BUKAN PILIHAN 

TETAPI KEPERLUAN. 

 

Sekian. Wabillahi taufiq wal hidayah, 

Wassalamualaikum Warahmatullahi 

Wabarakatuh. 


